
Boa noite. Hai 40 anos, neste mesmo Salón de Columnas do 

Palacio Real de Madrid asinouse o tratado polo que ingresamos 

nas Comunidades Europeas. Tamén se cumpriron 50 do inicio da 

nosa transición democrática. Estes aniversarios anímanme a 

falarvos esta Noiteboa de convivencia, da nosa convivencia 

democrática, a través da memoria do camiño percorrido e da 

confianza no presente e no futuro. 

 

A Transición foi, ante todo, un exercicio colectivo de 

responsabilidade. Xurdiu da vontade compartida de construír un 

futuro de liberdades baseado no diálogo. As persoas que 

canalizaron aquel proceso lograron que finalmente o pobo 

español, no seu conxunto, fose o verdadeiro protagonista do seu 

futuro e asumise plenamente o seu poder soberano. Mesmo coas 

súas diferenzas e as súas dúbidas, souberon salvar os seus 

desacordos e transformar a incerteza nun sólido punto de 

partida, sen saber realmente se acadarían o seu propósito. 

Aquela coraxe —a de avanzar sen garantías, pero unidos— é 

unha das leccións máis valiosas que nos ensinaron.  

 

Froito daquel pulo foi a nosa Constitución de 1978: o 

conxunto de propósitos compartidos sobre o que se edifica o 

noso presente e noso vivir xuntos, un marco amplo dabondo 

para que coubésemos todos, toda a nosa diversidade.  

A nosa incorporación ao proceso de integración europeo foi o 

outro paso decisivo, ilusionante e mobilizador. Tamén foi o 

resultado dun compromiso colectivo: o dun país que quería 

pechar unha etapa marcada por un prolongado distanciamento 

dunha Europa coa que compartimos principios e valores, 

ademais dun proxecto común de futuro. Europa non só trouxo 

modernización e progreso económico e social, senón que tamén 

afianzou as nosas liberdades democráticas.  

 

Esa perspectiva histórica axúdanos a observar que España 

experimentou unha transformación sen precedentes nestas cinco 

décadas que permitiu consolidar as liberdades democráticas, o 

pluralismo político, a descentralización, a apertura cara ao 

exterior e a prosperidade. 

 

A nosa sociedade está forxada por unhas xeracións que 

recordan a Transición e por outras que non a viviron, pero que 

naceron e creceron en democracia e liberdade. Xeracións de 

maiores que viron cambiar España coma nunca antes na nosa 

historia; xeracións de adultos que concilian, con grande esforzo, 

responsabilidades laborais, familiares e persoais, e xeracións de 

xente nova que afrontan agora novas dificultades con iniciativa e 

compromiso. 

 

Todas son necesarias para avanzar de forma xusta e 

cohesionada. E a todas elas me dirixo. 

Vivimos tempos certamente esixentes. Moitos cidadáns 

senten que o aumento do custo da vida limita as súas opcións de 

progreso; que o acceso á vivenda é un obstáculo para os 

proxectos de moita xente nova; que a velocidade dos avances 

tecnolóxicos xera incerteza laboral, ou que os fenómenos 

climáticos son un condicionante cada vez maior e, en ocasións, 

tráxico. Temos moitos desafíos... Alén diso, os cidadáns tamén 

perciben que a tensión no debate público provoca fastío, 

desencanto e desafección. Realidades, todas elas, que non se 

resolven nin con retórica nin con voluntarismo.  

 

Ao longo destes 50 anos, o noso país demostrou 

reiteradamente que sabe responder aos desafíos internos e 

externos cando hai vontade, perseveranza e visión de país. 

Vímolo en crises económicas, en emerxencias sanitarias, ante 

catástrofes naturais, ademais de percibilo cada día no traballo 

calado e responsable de millóns de persoas. 

 

España progresou cando soubemos encontrar obxectivos que 

compartir. Por iso, a raíz de todo proxecto compartido é, 

necesariamente, a convivencia. Xa me referín a ela en ocasións 

anteriores, porque é a base da nosa vida democrática. As 

persoas que nos precederon foron quen de construíla mesmo en 

circunstancias difíciles, como as de hai 50 anos.  

Porén, a convivencia non é un legado imperecedoiro. Non 

abonda con recibilo: é unha construción fráxil. Por esa razón, 

todos debemos facer do coidado da convivencia o noso labor 

diario. Para acadalo, precisamos confianza.  

 

Neste mundo convulso, onde o multilateralismo e a orde 

mundial están en crise, as sociedades democráticas atravesan —

atravesamos— unha inquietante crise de confianza. Ademais, 

esta realidade afecta seriamente o ánimo dos cidadáns e a 

credibilidade das institucións.  

 

Os extremismos, os radicalismos e populismos nútrense 

desta falta de confianza, da desinformación, das desigualdades, 

do desencanto co presente e das dúbidas sobre como abordar o 

futuro. 

 

Non abonda con recordar que nós xa estivemos aí, que ese 

capítulo da historia xa o coñecemos e que tivo consecuencias 

funestas. Correspóndenos a todos preservar a confianza na nosa 

convivencia democrática. Preguntémonos, sen mirar a ninguén, 

sen buscar responsabilidades alleas: que podemos facer cada un 

de nós para fortalecer esa convivencia? Que liñas vermellas non 

debemos traspasar?  

 

Estou a falar de diálogo, porque as solucións aos nosos 

problemas requiren do concurso, da responsabilidade e do 

compromiso de todos; estou a falar de respecto na linguaxe e de 

escoita das opinións alleas; estou a falar da especial 

exemplaridade no desempeño do conxunto dos poderes 

públicos; tamén de empatía, e da necesidade de situar a 

dignidade do ser humano, sobre todo dos máis vulnerables, no 

centro de todo discurso e de toda política.  

 

Recordemos —nesta véspera do Nadal— que, en 

democracia, as ideas propias nunca poden ser dogmas, nin as 

alleas, ameazas; que avanzar consiste en dar pasos, con 

acordos e renuncias, pero nunha mesma dirección, non correr á 

custa da caída do outro; que España é, ante todo, un proxecto 

compartido: un xeito de reunir —e de realizar— os intereses e 

aspiracións individuais arredor dunha mesma noción do ben 

común.  

 

Cada tempo histórico ten os seus propios desafíos. Os 

camiños doados non existen.  Os nosos non son nin máis nin 

menos ca os dos nosos pais ou avós. Porén, contamos cun 

grande activo: a nosa capacidade de percorrelos xuntos. 

 

Fagámolo coa memoria destes 50 anos e fagámolo con 

confianza. O medo só constrúe barreiras e xera ruído, e as 

barreiras e o ruído impiden comprender a realidade en toda a 

súa amplitude.  

Somos un gran país. España está chea de iniciativa e de 

talento, e coido que o mundo precisa —máis ca nunca— da nosa 

sensibilidade, da nosa creatividade e da nosa capacidade de 

traballo, do noso sentido da xustiza e da equidade e da nosa 

aposta decidida por Europa, os seus principios e os seus valores. 

 

Poderemos lograr os nosos obxectivos, con acertos e erros, 

se os emprendemos xuntos; participando todos, orgullosos, 

deste gran proxecto de vida en común que é España. 

 

Coa convicción de que saberemos avanzar unidos nesa 

dirección, recibide os meus mellores desexos para estes días e o 

novo ano, xunto aos da raíña e os das nosas fillas, a princesa 

Leonor e a infanta Sofía. 

 

Bo Nadal a todos. Eguberri on, Bon Nadal, Boas Festas. 

 

 


